
Yfirlýsing höfundar 

Hér með lýsi ég því yfir að ritgerð þessi er byggð á mínum eigin athugunum, er samin 
af mér og að hún hefur hvorki að hluta né í heild verið lögð fram áður til hærri 
prófgráðu. 

        Álfheiður Sverrisdóttir      

Ágrip 

Markmið þessarar rannsóknar var að safna gögnum um fuglalíf Vatnshamravatns í Borgarfirði 

en vatnið er hluti af fuglafriðlandinu í Andakíl. Ekki er vitað til þess að slík rannsókn á 

fuglalífi vatnsins hafi farið fram áður. Mikil framræsla átti sér stað í kringum vatnið á árum 

áður og nú eru hugmyndir á lofti um endurheimta vatnið og hækka vatnsyfirborð þess í sitt 

náttúrulega horf. Þessar hugmyndir eru þó enn á frumstigi. Gögnin sem fengust í þessari 

rannsókn munu mögulega nýtast til ákvarðanatöku um framtíð svæðisins og sem fræðsluefni, 

m.a. fyrir skóla, almenning og ferðamenn.  

Talningar fóru fram frá þremur punktum við Vatnshamravatn sumarið 2011. Talið var 

kl. 9:00 að morgni, tvisvar í mánuði frá apríl fram í ágúst, alls níu skipti. Veðurfar var einnig 

skráð. Alls sáust 33 tegundir á vatninu í þessi níu skipti, að meðaltali 10-11 tegundir í senn. 

Flestir einstaklingar voru í fyrstu talningunni í apríl en alls sáust 738 einstaklingar á 

talningartímanum, að meðaltali 82 í hvert skipti. 

Flestir einstaklingar sáust af grænlenska blesgæsarstofninum (Anser albifrons 

flavirostris) á og við vatnið en þær koma við í friðlandinu að vori og hausti og sáust því 

eðlilega aðeins í talningunum í apríl. Aðrar algengustu tegundirnar voru grágæs (Anser 

anser), rauðhöfðaönd (Anas penelope), brandönd (Tadorna tadorna), álft (Cygnus cygnus), 

stokkönd (Anas platyrhynchos), kría (sterna paradisaea), hettumáfur (Larus ridibundus), 

svartbakur (Larus marinus) og stelkur (Tringa totanus). Álft var auk þess eina tegundin sem 

sást í öll talningarskiptin en tólf tegundir sáust aðeins einu sinni á talningartímabilinu. 

Nauðsynlegt væri að fara út í frekari rannsóknir á lífríki Vatnshamravatns og nánasta 

nágrenni ef fara ætti í endurheimt. Kanna þyrfti fæðuframboð vatnsins fyrir fuglalíf sem og 

fæðuframboð vatnsbakkanna. Auk þess þyrfti að kanna og kortleggja varp fugla á svæðinu og 

þá sérstaklega í hólmum vatnsins en þeir voru ríkulega nýttir á talningartímanum. 

Endurheimtina þyrfti að hanna vandlega svo að hún rýri ekki kosti Vatnshamravatns fyrir 

fuglalíf. Mögulega væri hægt að fara út í einhverja útfærslu af hálfri endurheimt þar sem að 

vatnsyfirborðið væri ekki hækkað alveg upp að sínum gamla vatnsbakka. Með því væri hægt 

að halda í flatarmál hólmanna í vatninu sem og hluta af sefbökkum sem eru mögulega 

mikilvæg varpsvæði. 

 

 

 

Lykilorð: Vatnshamravatn, fuglar, votlendi, Andakíll, fuglatalning, Hvanneyri, endurheimt 

1. Inngangur 

Ísland er á margan hátt spennandi áfangastaður fyrir fuglaáhugamenn. Samanborið við önnur 

Evrópulönd eru íslensku tegundirnar ekkert sérstaklega margar en á móti kemur að sumir 

stofnarnir eru stórir sem auðveldar aðgengi að þeim (Hjálmar R. Bárðason, 1986/1987). Því 

má vel segja að Ísland sé ríkt af fuglalífi þrátt fyrir að tegundafjölbreytileikinn sé lítill. 

Fuglafánan er einnig nokkuð sérstaklega samsett þar sem að nokkuð fáar tegundur af 

eiginlegum landfuglum finnast hér en margar tegundir af votlendis-, vatna- og sjófuglum. Það 

gefur því augaleið að votlendi er sérstaklega mikilvægt fyrir íslenskt fuglalíf (Guðmundur A. 

Guðmundsson, 1998).  

Á Íslandi verpa árlega um 77 fuglategundir, sumar hverjar staðfuglar, aðrar farfuglar og 

enn aðrar að hluta til staðfuglar og að hluta til farfuglar. Helsta ástæða fárra tegunda er líklega 

sú að Ísland er eyja með mjög norðlæga hnattstöðu. Því getur reynst erfitt fyrir litla fugla að 

fljúga til Íslands um langa vegalengd og ná síðan fótfestu hérlendis (Hjálmar R. Bárðason, 

1986/1987). Þess má þó geta að um áramótin 2010-2011 höfðu alls sést 376 fuglategundir 

hérlendis (Jóhann Óli Hilmarsson, 2011) og gefur augaleið að margir þeirra hafa aðeins flækst 

hingað. Þó hafa nokkrar nýjar tegundir náð hér fótfestu á síðustu árum og eru orðnir reglulegir 

varpfuglar í dag. Brandöndin (Tadorna 

tadorna) er dæmi um slíka tegund en hún verpti 

fyrst á Íslandi í Eyjafirði árið 1990 (Þórir 

Snorrason, 1992) og er varp hennar núna orðið 

það stöðugt að hún flokkast nú sem íslenskur 

varpfugl (Jóhann Óli Hilmarsson, 2011). Aðrar 

ástæður fyrir fáliðaðri landfuglafánu eru 

mögulega þær að skóglendi hefur verið á 

undanhaldi hér og skordýrafánan er ekkert sérlega fjölbreytt (Hjálmar R. Bárðarson, 

1986/1987). Landbúnaður af ýmsum toga hefur einnig átt þátt í þróun fuglafánu Íslands en 

hann hefur breytt ásýnd og nýtingu landsins mikið. Með þessum breytingum hefur ákveðnum 

fuglategundum fækkað verulega hérlendis á meðan aðrar hafa náð betri fótfestu (sjá t.d. 

Kristinn Haukur Skarphéðinsson, 1998; Tombre, Tømmervik & Madsen, 2005). 

Á Íslandi er að finna 21 tegund sem treysta mikið á Ísland í viðkomu sinni og eru 

svokallaðar ábyrgðartegundir (Ólafur Einarsson, Hörður Kristinsson, Kristinn Haukur 

Skarphéðinsson & Jón Gunnar Ottósson, 2002). Sem dæmi um þetta er talið að um 52% af 

stofni heiðlóunnar (Pluvialis apricaria) verpi hér á Íslandi og að um 46% af stofni 

Mynd 1 - Brandönd (Tadorna tadorna) (Mynd: SE) 

sendlingsins (Calidris maritima) geri slíkt hið sama (Tómas G. Gunnarsson o.fl., 2006) og því 

ber Ísland talsvert mikla ábyrgð á afkomu þessara stofna. Margar aðrar tegundir má nefna í 

þessu samhengi, t.d. heiðagæs (Anser barachyrhynchus), skúm (Catharacta skua) og teistu 

(Cepphus grylle islandicus) (Guðmundur A. Guðmundsson & Kristinn Haukur 

Skarphéðinsson, 2012). 

1.1. Votlendi 

Votlendi er samheiti yfir margskonar vistgerðir og náttúrufyrirbæri sem liggja á mörkum 

lands og vatns og hafa háa grunnvatnsstöðu. Margir mismunandi þættir ráða því hvers lags 

votlendi við sjáum ofanjarðar en þar má til að mynda nefna úrkomu, uppbyggingu jarðvegs og 

jarðvegsgerð, vatnsrennsli, beit og landhalla (Arnþór Garðarsson o.fl., 2006). Talið er að 

íslenskt votlendi sé um 8000-10000 km
2 

af heildarflatarmáli landsins (Ingvar Þorsteinsson & 

Gunnar Ólafsson, 1975) og auk þess að vera búsvæði fyrir fjölmargar tegundir dýra og 

plantna veitir votlendið margvíslega 

vistkerfisþjónustu. Ásamt því að geta 

haft mikil áhrif á framboð og flæði 

næringarefna og stuðlað að 

líffræðilegum fjölbreytileika hefur 

votlendi veigamikla þýðingu í 

temprun vatnsflæðis. Það getur oftast 

tekið við miklu magni af vatni í 

úrkomutíðum og jafnframt miðlað 

frá sér vatni í þurrkatíðum. Með 

þessari svampvirkni sinni geta 

votlendissvæði átt mikilvægan þátt í 

því að stýra og stjórna rennsli í ám 

og spornað við stórflóðum. Auk 

þessa er votlendi ein mesta geymsla 

kolefnis sem fyrirfinnst og getur því gegnt veigamiklu hlutverki á alþjóðavísu í baráttunni við 

gróðurhúsaáhrifin (Landbúnaðarháskóli Íslands, á.á.; Tómas Grétar Gunnarsson, 2010). 

Ísland er talinn næstmikilvægasti varpstaður vaðfugla í Evrópu (Thorup (ritstj.), 2006) og 

að 53 tegundir af þeim 72 tegundum sem verpa reglulega hérlends sé að finna í votlendi á 

varptíma (Guðmundur A. Guðmundsson, 1998). Ef talað er um votlendi í sínum víðasta 

skilningi, þ.e. ferskvatnssvæði, grunnsævi að 6 metra dýpi og sjávarfjörur, treysta um 90% af 

Mynd 2 - Hvanneyrarengjar eru dæmi um frjósamt 

votlendissvæði (Mynd: SE) 

íslenskum fuglategundum algjörlega á votlendi að einhverju eða öllu leyti (Arnþór Garðarsson 

o.fl., 2006). Vissulega eru þessar tölur alltaf matsatriði því ekki er alltaf sami skilningur 

lagður í orðið ,,votlendi“ og því eru menn ekki alltaf sammála um hvað séu votlendisfuglar. 

Fuglarnir nýta sér votlendið í margvíslegum tilgangi. Í votlendi geta þeir margir hverjir fundið 

skjól fyrir rándýrum, biðlað til fugla af gagnstæðu kyni, fundið sér fæðu, baðað sig og orpið 

en 54 tegundir nýta sér votlendið að miklu leyti á varptíma (Arnþór Garðarsson o.fl., 2006).  

Ramsarsamningurinn um votlendi sem hefur alþjóðlegt verndargildi var settur saman árið 

1971 og gerðist Ísland aðili að honum sex árum síðar. Var þetta fyrsti alþjóðlegi 

náttúruverndarsamningurinn sem Íslendingar gerðust aðilar að (Gísli Már Gíslason, 1998). Í 

þingsályktun um Ramsarsamninginn sem gerð var á Alþingi árið þann 4. maí árið 1977 

stendur: ,,Í samþykkt þessari teljast til votlenda hvers konar mýrar, flóar, fen og vötn, bæði 

náttúruleg og tilbúin, varanleg og óvaranleg, með kyrru vatni eða rennandi, fersku, hálfsöltu 

eða söltu, og þar á meðal sjór allt að sex metra dýpi“ (Arnþór Garðarsson, 1998). Svæði sem 

falla undir þessa flokka væru til dæmis mýrlendi, manngerðar fiskeldistjarnir, fjörur og leirur, 

ár og vötn, kóralrif, hrísgrjónaakrar og svo mætti lengi telja (The Ramsar Convention of 

Wetlands, janúar 2008). Aðildarríkjum samningsins er gert að tilnefna votlendissvæði í sínu 

landi til þess að verða Ramsarsvæði en til þess að tilnefningin gangi í gegn þarf svæðið að 

hafa mikilvæga þýðingu fyrir alþjóðasamfélagið sem votlendissvæði ásamt því að uppfylla 

ýmis önnur skilyrði (Aagot V. Óskarsdóttir (ritstj.), 2011). Vegna þess hversu gífurlega 

mikilvæg votlendissvæði eru fyrir afkomu íslenskra fugla (ásamt fleiri ástæðum) hafa mörg 

þeirra nú verið friðuð með íslenskum lögum og sex þeirra hafa hlotið nafnbótina 

Ramsarsvæði, þar á meðal friðlandið í Andakíl (The Ramsar Convention of Wetlands, apríl 

2013). 

1.2. Nýting votlendis á Íslandi 

Þar sem að votlendi þekur talsverðan hluta af landinu er eðlilegt að menn hafi reynt að nýta 

þessi blautu svæði til hins ítrasta í gegnum tíðina. Votlendið var nýtt hér á árum áður í sinni 

náttúrulegu mynd, þá helst til beitar, heyöflunar, mótekju og hríssöfnunar svo eitthvað sé 

nefnt og lítið gert til þess að raska því (Óttar Geirsson, 1975; Þóra Ellen Þórhallsdóttir, 

Jóhann Þórsson, Svafa Sigurðardóttir, Kristín Svavarsdóttir & Magnús Jóhannsson, 1998). 

Sjálft áveitutímabilið hófst ekki af alvöru fyrr en í lok 19. aldar. Tilgangurinn með áveitum 

var að nýta nærliggjandi vatnsafl til vökvunar og áburðar og veittu menn vatni úr nærliggjandi 

ám og vötnum á túnin sín, oft með miklum skurða- og flóðgarðakerfum. Þessar framkvæmdir 

gáfu bændum betri og tryggari uppskeru en á árunum 1843-1892 voru grafnir um 1840 

kílómetrar af áveituskurðum hér á landi (Björn Bjarnarson, 1982).  

Með jarðræktarlögunum svokölluðu, sem sett voru 1923, fengu bændur greiðslu frá hinu 

opinbera fyrir að þurrka upp landið sitt og voru þau ekki afnumin fyrr en árið 1987 (Arnþór 

Garðarsson o.fl., 2006). Talsvert af því landi sem ræst var fram á þeim tíma var líklega ekki 

ræst fram vegna nauðsynjar heldur vegna styrkjanna (Þóra Ellen Þórhallsdóttir, 1998). 

Samhliða þessum lagabreytingum komu hingað til lands stórar vinnuvélar sem auðvelduðu 

skurðagröft og jókst framræslan því hratt og náði hámarki árið 1968. Lauslegir útreikningar 

gefa til kynna að um 15-20% af íslensku votlendi hafi verið ræst fram eða um 1635 

ferkílómetrar. Framræslan fór að mestu fram á láglendi og hlutfallsleg framræsluprósenta þar 

er því mun hærri eða um 55-75% (Hlynur Óskarsson, 1998). Borgarfjörður hefur lengi verið 

miðstöð landbúnaðar og landbúnaðarfræðslu og fór hann ekki varhluta af þeirri gífurlegu 

framræslu sem átti sér stað á Íslandi á fyrri hluta 20. aldar. Líklega voru um 240 ferkílómetrar 

af votlendi í Borgarfirði árið 1930 og árið 1994 stóðu einungis 9% af votlendi svæðisins eftir 

óröskuð. Í Andakílshrepp einum og sér standa aðeins um 6% eftir (Hlynur Óskarsson, 1998).  

Á næstu árum er líklegt að framræst land muni dragast saman (Óttar Geirsson, 1998) og 

því er tilvalið að huga að annars konar landnýtingu, t.d. að endurheimt votlendis, en það er 

vandasamt verk sem þarf að framkvæma í sátt við alla þá sem hlut eiga að máli (Borgþór 

Magnússon, 1998). Með endurheimt er reynt að færa virkni votlendisins í sitt náttúrulega horf 

þar sem það bindur kolefni í stað þess að losa það út í andrúmsloftið og einnig er reynt að 

skapa vænleg búsvæði fyrir tegundir sem voru á svæðinu fyrir framræslu. Auk þess getur 

endurheimt votlendis skapað áhugaverðar fuglaskoðunaraðstæður og aukið útivistargildi 

svæðisins.  

Á Íslandi hefur verið starfrækt sérstök votlendisnefnd frá árinu 1996 og hefur hún farið 

fyrir endurheimt og vötkun á mörgum svæðum ásamt því að vera upplýsingagjafi til 

almennings (Arnþór Garðarsson o.fl., 2006). 

1.2.1 Áhrif framræslu á votlendi og lífríki þess 

Við framræslu votlendis dregst vatnsforði svæðisins burt frá yfirborðinu og því þorna efstu 

lög jarðvegsins upp, vatnsstaða svæðisins lækkar og jarðvegurinn sígur. Þessar breytingar 

valda hraðari rotnun á uppsöfnuðum leifum í jarðveginum vegna aukinnar loftunar og losna 

þar af leiðandi út í andrúmsloftið. Auk þess skolast nú næringarefni hraðar út í næstu skurði 

með regnvatni og því breytist næringarefnahringrás svæðisins. Þessir þættir geta breytt lífríki 

votlendis mikið. Starir og hálfgrös hopa á meðan grös og kjarrgróður nær yfirhöndinni og 

fjölbreytni lífríkisins minnkar (Helgi Hallgrímsson, 1975). Mikilvæg fæða ýmissa 

fuglategunda getur horfið og fuglategundirnar hverfa í kjöfarið. Mýrarrauði í skurðarvatni, 

sem rennur síðan í tjarnir og vötn, getur haft veruleg áhrif á lifun hornsíla og flugulirfa og eins 

byrgt sýn þeirra fugla sem kafa (Einar Ólafur Þorleifsson, 1998; Arnþór Garðarsson o.fl., 

2006). Ef vötn eru tengd skurðakerfi getur það valdið aukinni setmyndun í vötnunum og 

óstöðugleika í yfirborði þeirra. Ef stöðuvatn er sífellt að flæða yfir bakka sína og þorna upp á 

víxl gætir óstöðugleika í lífríki vatnsins og nánasta umhverfi (Einar Ólafur Þorleifsson, 1998). 

Mikil framræsla votlendis dregur úr eða breytir fæðuframboði fugla verulega, enda hverfa 

nauðsynleg búsvæði ákveðinna fuglategunda samhliða votlendinu. Þetta hefur það í för með 

sér að tegundafjölbreytileiki fugla á votlendissvæðum minnkar og einstaklingum fækkar 

(Einar Ólafur Þorleifsson, 1998). 

Sumar tegundir sem treysta 

algjörlega á votlendið, eins og til 

dæmis keldusvín (Rallus aquaticus) 

og flórgoði (Podiceps auritus), geta 

algjörlega horfið á meðan aðrar ná 

að tóra (Einar Ólafur Þorleifsson, 

1998; Arnþór Garðarsson o.fl., 

2006). Tilkoma minksins (Neovison 

vison) og aflagning áveitunotkunar 

hafa einnig haft talsverð áhrif á íslenskt votlendisfuglalíf en það er önnur saga sem ekki 

verður rakin hér. 

Ekki koma öll þessi áhrif endilega fram í öllum tilvikum framræslu þar sem að votlendi 

er mjög mismunandi að gerð. Þessi samantekt gefur þó einhverja mynd af því hversu víðtæk 

áhrifin geta orðið. 

1.3. Markmið verkefnisins 

Markmið rannsóknarinnar var að safna gögnum um fuglalíf Vatnshamravatns í Borgarfirði en 

vatnið er hluti af fuglafriðlandinu í Andakíl. Ekki er vitað til þess að slík rannsókn á fuglalífi 

vatnsins hafi farið fram áður. Þessi gögn munu svo mögulega nýtast til ákvarðanatöku um 

framtíð svæðisins og til fræðslu. Auk þess að gera grein fyrir niðurstöðum fuglatalningarinnar 

í þessari ritgerð verður sérstaða friðlandsins til umræðu sem og framtíðartækifæri þess á 

ýmsum sviðum, þar á meðal í tengslum við hugmyndir Votlendissetursins um endurheimt 

vatnsins.  

Mynd 3 - Flórgoðapar að vori (Mynd: SE) 

2. Svæðislýsing 

Vatnshamravatn í Andakíl í 

Borgarfirði er rúmlega 40 

hektarar að stærð og er allt 

vatnið grynnra en 2 metrar 

(Ragnhildur Sigurðardóttir, 

munnleg heimild). Í vatninu 

má finna nokkra hólma sem 

að sjást mismikið eftir 

vatnsstöðu vatnsins og eru 

þeir iðulega vel nýttir af 

fuglum svæðisins. Nokkuð 

augljóst er að vatnið er 

tiltölulega frjósamt en engar beinar rannsóknir hafa verið gerðar á lífríki þess fyrr en nú. Land 

að vatninu eiga Hvanneyrarstaður, Bárustaðir, Ausa og Vatnshamrar. Austan við vatnið 

stendur gamla nautastöð Búnaðarfélags Íslands sem heyrir nú undir Votlendissetur LbhÍ sem 

stofnað var í maí 2008 (Hlynur Óskarsson, 2009). Á árum áður var dálítil silungsveiði í 

vatninu og einnig eru heimildir um æðavarp í hólma í því (Jakob Jónsson, Jón G. 

Guðbjörnsson & Þorsteinn Guðmundsson (ritnefnd), 1989). Í kring um vatnið er nú að finna 

nokkuð blautar mýrar en einnig þurr svæði, skurði og girðingar og sveiflast vatnsyfirborð 

vatnsins oft töluvert frá vori og fram á haust. Hvanneyri, og nærliggjandi svæði, liggur á 

blágrýtismyndun sem gerir það að verkum að vatn á erfitt með að leka í gegnum þétt 

hraunlögin og því er votlendi algengt á svæðinu (Arnheiður Þórðardóttir & Þorsteinn 

Guðmundsson, 1994). 

Á Hvanneyri hefur verið rekin sjálfvirk veðurstöð frá árinu 1997. Meðalhiti svæðisins á 

árunum 1998-2011 var 4,4°C og á meðan meðalársúrkoma á árunum 1999-2011 var 1028 mm 

(Sigurður Þráinsson, Björn Þorsteinsson, Hlynur Óskarsson & Ragnhildur Sigurðardóttir, 

óbirt gögn, 2013). Veðurfar við Vatnshamravatn er að öllum líkindum nokkuð svipað en 

vatnið er þó meira á berangri en veðurstöðin á Hvanneyri. Því gæti verið örlítið vindasamara 

og mögulega kaldara við vatnið. Ekki eru til mælingar um veðurfar við Vatnshamravatn og 

því verður stuðst við gögn frá veðurstöðinni á Hvanneyri í þessu verkefni.  

  

Mynd 4 - Hvanneyrarstaður, Vatnshamravatn nær, Bergljótarvatn 

fjær til vinstri (Mynd: MWL) 

2.1. Framræslusaga svæðisins 

Á Hvanneyri hefur verið rekin menntastofnun bænda í ríflega 120 ár, fyrst sem Búnaðarskóli, 

þá Bændaskóli og nú síðast sem Landbúnaðarháskóli Íslands. Nemendur Bændaskólans áttu 

að læra að grafa skurði og áveitugerð 

og var landssvæði Hvanneyrar nýtt til 

þessarar kennslu (Magnús Óskarsson, 

2008; Þorsteinn Þorsteinsson, 1963). 

Skurðir voru grafnir og miklir 

flóðvarnargarðar voru reistir niðri á 

engjunum. Á tímum framræslunnar og 

áveitunnar var myndarlegt býli á 

Hvanneyri og er í raun enn. Vatni var 

veitt úr Vatnshamravatni árið 1916 og 

það nýtt til áveitu á efstu hluta 

flæðiengjanna sem aldrei fóru undir sjó (Magnús Óskarsson, 2008; Bjarni Guðmundsson, 

1995). Kennsla í áveitugerð á Hvanneyri hélt velli þar til að Hvanneyrarengin voru ræst fram 

með framræsluskurðum (Magnús Óskarsson, 2008). Á blaðsíðu 45 í bók sinni ,,Bændaskólinn 

á Hvanneyri 90 ára“ segir Guðmundur Jónsson svo frá: ,,Árið 1957 var Vatnshamravatn 

þurrkað upp með skurði á landamerkjum Ausu og Hvanneyrar. Er vatnsbotninn að gróa upp.“ 

Líklega hefur svo sá vatnsbakki Vatnshamravatns sem við þekkjum í dag orðið til á árunum 

1962-1963 (Bjarni Guðmundsson, munnleg heimild). 

2.2. Friðlandið og Ramsarsvæðið 

Vatnshamravatn er hluti af friðlandinu í Andakíl en svæðið var upphaflega friðlýst sem 

verndað búsvæði grænlensku blesgæsarinnar (Anser albifrons flavirostris) árið 2002 

(Stjórnartíðindi, nr. 364/2002). Helsta forsenda friðlýsingarinnar var sú að um 10% af stofni 

grænlensku blesgæsarinnar nýtir sér friðlandið vor og haust (Stjórnartíðindi, nr. 338/2011) en 

allt að 14% af stofninum hefur sést þar samtímis (Fox & Francis, 2005). Árið 2008 hófst  

vinna við tilnefningu svæðisins sem Ramsarsvæði og þróaðist sú vinna út í stækkun 

friðlandsins árið 2011. Friðlandið nær nú yfir ríflega 3000 hektara en var áður um 1400 og 

nær það yfir Hvanneyrarjörðina alla ásamt hluta úr 12 nærliggjandi jörðum (Stjórnartíðindi, 

nr. 338/2011). Í apríl 2013 var friðlandið svo samþykkt sem Ramsarsvæði (The Ramsar 

Convention of Wetlands, apríl 2013). Innan friðlandsins verpa nú um 40 tegundir fugla og er 

Mynd 5 - Skurður grafinn í Vatnshamravatn (Mynd: í eigu 

afkomenda Halldórs Vilhjálmssonar) 

svæðið einnig mikilvægur áningarstaður fargesta (Björn Þorsteinsson, á.á.). Auk þess má 

nefna að þar sem skotveiði er bönnuð með öllu í friðlandinu (Stjórnartíðindi, nr. 338/2011) er 

það ákjósanlegur staður fyrir fugla eins og grágæs (Anser anser) á veiðitíma. 

Helsta forsenda núverandi friðlýsingar er sú sama og friðlýsingarinnar frá 2002, þ.e. 

viðkoma blesgæsarinnar. Einnig var horft til fjölbreytileika votlendisins á svæðinu og annarra 

tegunda sem sjást þar en eitt af aðalmarkmiðum friðlýsingarinnar er að vernda og viðhalda 

líffræðilegri fjölbreytni svæðisins (Stjórnartíðindi, nr. 338/2011). Til að mynda má finna 

brandendur í Borgarfirðinum en árin 2007 og 2008 voru að meðaltali 200 fuglar á svæðinu í 

júní en um 500 í ágúst (Jón Einar Jónsson, 2011). Auk þess er haförn (Haliaeetus albicilla) 

reglulegur varpfugl innan friðlandsins sem og brandugla (Asio flammeus) (Umhverfisstofnun, 

á.á.). Fleiri áhugaverðar tegundir er að finna innan friðlandsins, m.a. stokkönd (Anas 

platyrhynchos), rauðhöfðaönd (Anas penelope) og urtönd (Anas crecca). Þessum tegundum, 

ásamt öðrum tegundum að sjálfsögðu, þarf að tryggja búsvæði við hæfi og þar koma friðlönd 

og verndarsvæði, eins og friðlandið í Andakíl, til sögunnar. Fáar rannsóknir hafa verið birtar á 

fuglalífi friðlandsins í heild sinni og væri áhugavert að koma á fót slíkri vöktun. Talningar 

hafa þó farið reglulega fram á blesgæsarstofninum og brandandarstofninum (sjá t.d. Jón Einar 

Jónsson, 2011; Francix & Fox, 1987; Fox o.fl., 1999). Einnig má nefna BS verkefni Brynju 

Davíðsdóttur en hún vaktaði mófugla á flæðiengjunum árið 2009 (Brynja Davíðsdóttir, 2010).  

Mynd 6 - Fuglafriðlandið og Ramsarsvæðið í Andakíl (Mynd: Votlendissetur LbhÍ) 

3. Gagnasöfnun 

Fuglatalningarnar á Vatnshamravatni fóru fram sumarið 2011 og var talið frá þremur punktum 

við Vatnshamravatn. Miðað var við að telja á tveggja vikna fresti, s.s. tvisvar í mánuði, frá 

miðjum apríl og fram í fyrri part ágústmánaðar. Reynt var að velja daga sem voru þurrir og 

tiltölulega lausir við hvassviðri en þetta riðlaði aðeins tveggja vikna skipulaginu sem 

upphaflega var lagt upp með. Endanlegir talningardagar voru 17. apríl, 27. apríl, 14. maí, 25. 

maí, 19. júní, 29. júní, 19. júlí, 26. júlí og 17. ágúst. 

3.1. Val á talningarpunktum og tímasetningu 

Við val á talningarpunktum voru fjórar röksemdarfærslur hafðar í huga. Fyrir það fyrsta 

þurftu punktarnir að vera aðgengilegir almenningi þar sem að rannsóknin átti að endurspegla 

það sem hinn almenni fuglaáhugamaður gæti séð við vatnið. Hringurinn í kringum vatnið er 

frekar erfiður yfirferðar fyrir almenning og með óstöðugum vatnssveiflum og því kom ekki til 

greina að velja punkta eða að taka snið í kringum vatnið. Í öðru lagi þurftu punktarnir að ná 

mest öllu vatninu en gamla nautastöðin, nú Votlendissetrið, stendur á tanga við vatnið og því 

flæðir reglulega í kringum þrjár hliðar hússins. Í þriðja lagi hefur verið í umræðunni hjá 

Votlendissetrinu að koma  upp fuglaskoðunaraðstöðu í gömlu nautastöðinni og væri það afar 

áhugavert. Því var tilvalið að staðsetja punktana í nágrenni við húsið svo að þeir myndu 

mögulega endurspegla það sem myndi sjást frá þessari fuglaskoðunaraðstöðu. Þessi þrjú atriði 

urðu til þess að þrír talningarpunktar voru valdir og staðsettir á þeim stöðum sem fjallað 

verður um í næstu köflum. Í fjórða lagi hefur verið í deiglunni að fara út í endurheimt 

votlendis á svæðinu og hækka þar með vatnsyfirborð Vatnshamravatns aftur upp í sitt gamla 

horf. Áður en út í slíkar framkvæmdir er farið er nauðsynlegt að kynna sér stöðu lífríkisins 

fyrir endurheimt. 

 

 



10 

  

Mynd 7 - Staðsetning punktanna og talningarsvæði þeirra við Vatnshamravatn (Kort: ÁS) 

3.1.1 Punktur 1 

Punktur eitt stendur norðan megin við gömlu nautastöðina og út frá honum var aðallega talið í 

norður og norðaustur, en þó einstaka sinnum í norðvestur einnig. Hversu stórt svæði var talið 

miðaðist við vatnsstöðu vatnsins hverju sinni en hún sveiflaðist töluvert mikið á 

rannsóknartímabilinu, sérstaklega á þessu svæði. Ákveðið var að telja út frá þessum punkti og 

í þessar áttir vegna þess að ekki var hægt að telja þetta ákveðna svæði út frá punkti tvö.  

3.1.2 Punktur 2 

Punktur tvö er staðsettur á lítilli hæð vestan við 

nautastöðina, s.s. á milli hennar og vatnsins. 

Þessi litla hæð liggur nánast upp við vatnið og 

var þessi staðsetning valin vegna þess að ákveðin 

yfirsýn yfir vatnið fæst við þessa litlu 

upphækkun. Talið var í austur- og suðaustur útfrá 

þessum punkti. Á vinstri hönd er myndarlegur 

runni sem að kemur í veg fyrir að hægt sé að 

horfa í norðaustur frá hæðinni og því var punktur 

eitt settur fram eins og áður segir. Frá punkti eitt var miðað við að telja að ímyndaðri línu út 

frá þessu ákveðna tré út í vatnið. Talningunni var sí  ðan haldið áfram frá trénu við punkt tvö. 

Miðað var við að telja að ákveðinni beygju sem gekk inn í vatnsbakkann í hásuðri. 

Talningunni var svo áframhaldið þaðan frá punkti þrjú. 

Mynd 8 - Útsýnið frá punkti eitt. Vatnsstaðan var mismunandi á talningartímabilinu og náði stundum 

upp að dökkbrúna svæðinu við girðinguna (Mynd: ÁS) 

Mynd 9 - Punktur tvö var staðsettur hægra 

megin við tré (Mynd: ÁS) 

3.1.3 Punktur 3 

Punktur þrjú var valinn þar sem að ríkulegt votlendi með litlum tjörnum er að finna 

suðvestanmegin við gömlu nautastöðina. Reglulega flæðir yfir bakka á því svæði og verður 

það þar með hluti af vatninu. Því var ekki hægt að sleppa því úr talningunni. Talið var í 

suðvestur- og vesturátt út frá punktinum þar til að yfirferðinni yfir vatnið var lokið. 

Mynd 10 - Útsýnið frá punkti tvö ef horft er beint fram (Mynd: ÁS) 

Mynd 11 - Útsýnið frá punkti tvö ef horft er til hægri (Mynd: ÁS) 

Mynd 12 - Útsýnið frá punkti þrjú ef horft er beint fram (Mynd: ÁS) 

Mynd 13 - Útsýnið frá punkti þrjú ef horft er til hægri (Mynd: ÁS) 

 

 

Mynd 14 - Votlendissvæðið sem var talið þegar litið var til hægri við punkt þrjú (Mynd: ÁS) 

3.2. Framkvæmd talningar 

Ávallt var byrjað að telja á punkti eitt og endað á punkti þrjú og talið var í 5-15 mínútur á 

hverjum punkti. Þegar komið var á staðinn var sjónauki settur upp og fuglunum gefinn tími til 

að koma sér aftur í sínar skorður eftir truflunina. Þessi bið tók um það bil 1-2 mínútur. 

Tímalengd á hverjum punkti fór eftir því hversu mikið var að sjá hverju sinni og var beintengt 

því hversu mikið þurfti að skrá niður. Sérstaklega var gætt að tvískráningu fugla á hverjum 

punkti og á milli punkta. Fjöldi fugla af hverri tegund var skráður og einnig var sérmerkt 

hvort um var að ræða pör, staka fugla eða stóra hópa þar sem erfitt var að greina pör. Auk 

þess voru ungar skráðir sérstaklega sem og fuglar á flugi yfir vatnið. Fuglar á vatnsbakkanum 

(u.þ.b. 1-2 metra inn á land) og í hólmum voru einnig taldir með en ekki merktir sérstaklega. 

Fuglarnir sem sáust voru ekki merktir niður eftir punktanúmerum heldur sem ein heild. 

Talið var alltaf á sama tíma, klukkan 9:00 að morgni. Það var gert vegna þess að flestar 

fuglategundir eru virkastar að morgni til og hvíla yfir hádaginn (sjá t.d. Bas, Devictor, 

Moussus & Jiguet, 2008; Smith & Twedt, 1999). Því var reiknað með að mesti sýnileiki 

flestra tegunda væri að morgni til. Í apríl voru blesgæsir einnig taldar seinni part dags til þess 

að fá betri mynd af nýtingu þeirra á vatninu. 

Við talninguna fyrri hluta sumars var notast við fjarsjá af gerðinni Celestron Ultima 100 

með 540 mm linsu og 100 mm í þvermál, okúlar 20 mm (stækkar um 20-60x). Seinni hluta 

sumars var notast við fjarsjá af gerðinni William Optics með 400 mm linsu og 66 mm í 

þvermál, okúlar 17 mm. 

3.3. Veðurfarsskráning 

Veðurfar var skráð niður bæði á vettvangi og þegar heim var komið með hjálp heimasíðu 

Veðurstofu Íslands. Þetta var gert til þess að athuga hvort að einhverjir talningardagar myndu 

skera sig veðurfarslega frá hinum og ef svo væri hvort það hefði einhver áhrif á sýnileika 

fuglanna. Vindhraði kl 9:00 var skráður niður sem og hitastig. Að auki var skýjahula skráð 

niður sem áttunduhlutar, þ.e. ef heiðskýrt var fékk skráningin gildið 0/8 og ef alskýjað var 

fékk skráningin gildið 8/8. Að endingu var merkt sérstaklega hvort að einhver úrkoma var á 

talningartímanum en ef hún var til staðar var magn hennar ekki skráð. Nákvæma skrá yfir 

veðurfar á tímabilinu má sjá í viðauka verkefnisins. 

4. Niðurstöður 

Alls sáust 33 tegundir á vatninu í þessi níu skipti sem talið var og var meðalfjöldi tegunda á 

bilinu 10-11 í senn. Flestir einstaklingar voru í fyrstu talningunni í apríl en alls sáust 738 

einstaklingar á talningartímanum, að meðaltali 82 í hvert skipti. 

Flestir einstaklingar sáust af grænlenska blesgæsarstofninum á og við vatnið en þær 

koma við í friðlandinu að vori og hausti og sáust því eðlilega aðeins í talningunum í apríl. Þó 

ber þess að geta að þær voru taldar tvisvar á dag í apríl (sjá viðauka) á meðan aðrar tegundir 

voru aðeins taldar einu sinni. Aðrar tegundir með marga einstaklinga við vatnið á 

talningartímanum voru grágæs, rauðhöfðaönd, brandönd, álft (Cygnus cygnus), stokkönd, kría 

(Sterna paradisaea), hettumáfur (Larus ridibundus), svartbakur (Larus marinus) og stelkur 

(Tringa totanus). Aðeins ein tegund sást í öll skiptin en það var álftin. Hettumáfur sást í sjö 

skipti af átta og stokkönd, kría og svartbakur sáust í sex skipti af sjö. Nokkrar tegundir sáust 

svo einungis í eitt skipti en meðal þeirra voru t.d. flórgoði, dílaskarfur (Phalacrocorax carbo) 

og hávella (Clangula hyemalis). 

Nánari útlistun á niðurstöðunum má sjá í töflu eitt. 

  



15 

Tafla 1 -  Niðurstöður fuglatalningarinnar við Vatnshamravatn sumarið 2011. Dálkurinn lengst til hægri, 

merkt sem Alls, sýnir fjölda einstaklinga af hverri tegund yfir allt sumarið. Neðsta röðin, Samtals, táknar 

fjölda einstaklinga sem sáust í hvert talningarskipti, óháð tegundum. 

Mynd 15 - Sveiflur í fjölda fuglategunda við Vatnshamravatn á talningartímabilinu 

5. Umræður 

Sýnileiki fuglanna sveiflaðist töluvert á talningartímabilinu og er það helst tilkomið vegna 

árstíma. Í fyrstu talningunni er grænlenski blesgæsarstofninn enn á staðnum og útskýrir það 

þennan mikla fjölda einstaklinga sem er á svæðinu í apríl. Nokkur pör með unga sáust á 

talningartímabilinu. Fyrstu ungarnir sáust 19. júní í fylgd með tveimur grágæsarpörum, alls 

níu ungar. Þann 19. júlí sást urtandarkolla með fimm unga og álftarpar með tvo unga. Þann 

17. ágúst sást hópur af rauðhöfðaöndum en þar var einungis einn ungi greinanlegur. Allir 

þessir fuglar voru á sundi en ekki er víst hvort þeir hafi orpið við vatnið eða á nálægum 

svæðum þar sem að hreiðurtalning var ekki gerð. Stóru hóparnir í júní af brandönd og grágæs 

eru að öllum líkindum geldfuglar. Eitthvað er um haustfarfugl á vatninu en ekki mikið. Helst 

væri það kríuhópurinn í júlí og hettumáfar og rauðhöfðaendur í ágúst en erfitt er að segja til 

um það með mikilli vissu.  

Síðustu tvö talningarskiptin var úrkoma á meðan allir hinir dagarnir voru þurrir. Úrkoman 

gæti bæði haft áhrif á sýnileika fuglanna en einnig minnkar hún skyggni þess sem telur. Því 

gæti hún haft áhrif á þessa miklu niðursveiflu í fjölda einstaklinga og fjölda tegunda á milli 

19. júlí og 26. júlí sem við sjáum á línuritunum á blaðsíðu 16. Önnur veðuratriði virtust ekki 

hafa áhrif á sýnileika fuglanna. 

5.1. Sérstaða svæðisins 

Það sem gerir friðlandið í Andakíl svo sérstakt er hversu fjölbreytt búsvæði fyrir fugla er að 

finna innan þess. Fjölbreytileikinn og það hvernig mismunandi búsvæði raðast saman og 

mynda ákveðna mósaík gerir svæðið einstakt á alþjóðavísu (Ragnhildur H. Sigurðardóttir, 

fyrirlestur þann 17. apríl 2013; Hlynur Óskarsson, 2009). Þetta hentar fuglum eins og 

blesgæsinni sérstaklega vel. Hún hefur greiðan aðgang að fjölbreyttri fæðu, baðar sig og 

drekkur á Vatnshamravatni og þarf einungis að fljúga stutta leið að náttstað sínum. Þetta 

fjölbreytta búsvæði á tiltölulega litlu flatarmáli hentar gæsum einmitt afar vel þar sem að þær 

kjósa flestar að næra sig að meðaltali innan við fimm kílómetra frá náttstað sínum (Vickery & 

Gill, 1999).  

Það að sjá 33 fuglategundir við Vatnshamravatn í níu talningarskipti er ágætis árangur, 

sér í lagi vegna þess að talað er um að tæplega 40 tegundir verpi í friðlandinu (Björn 

Þorsteinsson, á.á.). Líklega eru það þó helst tvær fuglategundir sem skapa friðlandinu sérstöðu 

á landsvísu en það eru blesgæs og brandönd. Þær eru einnig mest rannsökuðu tegundirnar í 

friðlandinu og því munu þær fá stutta umfjöllun í næstu tveimur köflum. Aðrar tegundir með 

marga einstaklinga við vatnið eru líklega allar reglulegir varpfuglar í grennd við 

Vatnshamravatn eða a.m.k. innan friðlandsins. Ekki verður fjallað ítarlegar um þær en þær eru 

á meðal algengustu varpfugla á Íslandi. 

5.1.1 Grænlenska blesgæsin (Anser albifrons flavirostris) 

Um 10% af grænlenska stofni blesgæsarinnar kemur við á Hvanneyri að vori og hausti og 

dvelur í friðlandinu en síðustu ár hefur dögum þeirra á Íslandi verið að fjölga (Fox, fyrirlestur 

þann 17. apríl 2013).  

Upphaf búsvæðaverndar grænlensku blesgæsarinnar á Hvanneyrarjörðinni má rekja 

aftur til 1980. Þá tók þáverandi ráðsmaður á Hvanneyri, Guðmundur Hallgrímsson, til sinna 

ráða og setti á skotveiðibann á tegundina 

á Hvanneyrarjörðinni. Fljótlega eftir það 

áttaði gæsin sig á því að þarna væri hún 

velkomin og gæti fengið að vera í friði 

(Björn Þorsteinsson, 2010). Vegna 

hnignunar stofnsins frá árinu 1999 hafa 

erlendir vísindamenn haft mikinn áhuga á 

stoppi fuglanna á Íslandi og reynt að 

notfæra þær upplýsingar sem þeir afla þar 

til þess að útskýra hningnum stofnsins. Nú 

hafa blesgæsirnar verið taldar reglulega á Hvanneyri í yfir 25 ár af erlendum vísindamönnum.  

Fuglarnir sem koma við í friðlandinu í Andakíl verpa norðanlega á vesturströnd 

Grænlands og eiga veturstöðvar sínar á Írlandi. Þeir stoppa í friðlandinu bæði vor og haust, 

eins og áður segir, til þess að fita sig fyrir áframhaldandi flug. Niðurstöður rannsókna benda 

til þess að hver fugl þurfi að ná að fita sig á Íslandi um 130-350 grömm til þess að geta haldið 

áfram för sinni. Samkvæmt mælingum á Hvanneyri frá árinu 1999 þar sem fuglar voru 

vigtaðir tekst þeim að uppfylla þessi skilyrði í friðlandinu og meira til. Þessi þyngdaraukning 

getur skipt höfuðmáli í varpárangri fuglanna á Grænlandi og því segir sig sjálft að íslensku 

millilendingarsvæðin skipa gríðarlega stórt hlutverk í lífi blesgæsanna (Björn Þorsteinsson, 

2010). 

Blesgæsin vandar val sitt á fæðu og velur eðlilega það sem að hentar henni best hverju 

sinni. Besta fæðan fyrir hana þegar hún er á Íslandi er sú fæða sem leyfir henni að fitna hvað 

mest. Þetta eru helst grastegundir sem að finnast í ræktuðu landi þar sem að þær eru oft 

sérstaklega lágar í tréni en háar í sykrum, köfnunarefni og próteini (Fox, Kristiansen, Stroud 

Mynd 17 – Grænlenskar blesgæsir (Anser albifrons 

flavirostris)  (Mynd: SE) 

& Boyd, 1998; Vickery & Gill, 1999). Grastegundirnar sem eru í algjöru uppáhaldi hjá 

blesgæsinni eru vallarfoxgras (Phleum pratense) og vallarsveifgras (Poa pratensis) (Björn 

Þorsteinsson, 2010). Fæðusvæðin innan friðlandsins eru þó fjölbreytt og komast fuglarnirn 

einnig í votlendisplöntur sem þeim líkar vel, eins og til dæmis klófífuna (Eriophorum 

angustifolium), gulstör (Carex lyngbyei), ýmsar elftingar (Equisetum spp.) og kornsúru 

(Bistorta vivipara) (Fox, fyrirlestur þann 17. apríl 2013; Björn Þorsteinsson, 2010; Jóhann Óli 

Hilmarsson, 2011). 

Blesgæsirnar nýta Vatnshamravatn mest yfir miðjan daginn. Þar drekka þær, baða og 

hvíla sig en nýta svo morguninn og eftirmiðdaginn í át á nærliggjandi túnum og 

votlendissvæðum. Yfir nóttina eru þær svo á flæðiengjunum sem liggja við Hvítárósana, 

norðvestan við Hvanneyrarstað. 

5.1.2 Brandönd (Tadorna tadorna) 

Brandendur eru afar sérstakir og stórskemmtilegir fuglar. Þrátt fyrir að vera af sömu ætt og 

endur og gæsir, þ.e. af andaætt (Anatidae),  eiga þær engan sinn líka á Íslandi þar sem þær 

flokkast hvorki sem gæsir né endur. Þær tilheyra sérstakri undirætt sem kallast gæsendur 

(Tadornini) og er þróunarfræðilega séð flokkuð sem ákveðið millistig á milli anda og gæsa 

(Ævar Petersen, 1998). Þó er þróunarfræði vissulega umdeild en þó ekki útilokuð og þessu ber 

því að taka með fyrirvara. Brandöndin er eina fuglategundin af þessari undirætt sem að lifir á 

Íslandi og á hún höfuðstöðvar sínar í Borgarfirði. Í heildina eru tegundirnar af þessari undirætt 

sjö og búa tvær þeirra í Evrópu (Ævar Petersen, 1998). Á árunum 1979-1991 var brandöndin 

aðeins reglulegur flækingsfugl á 

Íslandi. Árið 1992 hóf hún varp 

sitt í Borgarfirði og sést hún nú 

þar í hundraðatali árlega, fæstar 

að vori en fjöldinn vex svo 

talsvert fram á haust. Flestir 

fuglarnir eru að öllum líkindum 

geldfuglar en um 40-60 pör urpu 

í Borgarfirði árin 2007 og 2008 

(Jón Einar Jónsson, 2011; Jóhann Óli Hilmarsson 2011). Brandöndin verpir nú eitthvað í 

flestum landshlutum en talið er að um 50-60% af verpandi pörum hennar á Íslandi sé að finna 

í Borgarfirðinum (Ragnhildur H. Sigurðardóttir, fyrirlestur þann 17. apríl 2013).  

Mynd 18 - Brandendur (Tadorna tadorna) (Mynd: SE) 

Brandendur eru nokkuð stórir fuglar og skrautlegar útlits og er það eitthvað sem að 

tegundin á sameiginlegt með hinum eiginlegu öndum. Karlfuglinn er með rauðan hnúð á 

goggi sínum sem er mest áberandi á varptíma og er oftast nær örlítið stærri en kvenfuglinn. 

Kynin líta þó í fljótu bragði afar svipað út og er það eitthvað sem brandöndin á sameiginlegt 

með tegundum af undirætt gæsa og svana en ekki anda. Annað sem brandendur eiga 

sameiginlegt með gæsum væri það að kynin sjá saman um uppeldi unganna og einnig er 

fuglinn léttur á sér til flugs og getur auðveldlega hlaupið á þurru landi ef svo ber undir.  

Kjörlendi brandanda eru grunnsævi, votlendi og leirur en þær treysta ekki jafn mikið á 

vatn eins og endur og gæsir. Þær byggja sér hreiður á stöðum sem aðrir hafa oft átt þátt í að 

mynda, t.d. undir húsveggjum, á ruslahaugum og í holum sem önnur dýr hafa skilið eftir sig. 

Fæðuna sækir fuglinn helst á leirur og grunnsævi þar sem hann borðar meðal annars snigla, 

skordýr og orma. Þá stingur fuglinn nefinu ofan í leirinn og rótar þar þangað til hann finnur 

eitthvað gómsætt. Því næst notar hann sérútbúinn gogg sinn til þess að sía þá fæðu sem hann 

kýs sér úr leirnum og gæðir sér á henni (Jón Einar Jónsson, 2011; Jóhann Óli Hilmarsson, 

2011).  

Ekki er vitað hvert fuglarnir sem verpa á Íslandi fara yfir vetrartímann. Flestir þeirra 

eru farfuglar en einstaka fugl sést þó hér á veturna (Jóhann Óli Hilmarsson, 2011).  

5.2. Framtíðartækifæri 

Fuglafriðlandinu í Andakíl bíður björt framtíð ef rétt er haldið á spöðunum. Tækifærin leynast 

í hvívetna og eru þau eins margvísleg og þau eru mörg. Í þessum kafla verður fjallað stuttlega 

um þrjá mismunandi möguleika sem starfsfólk friðlandsins gæti nýtt sér í nánustu framtíð.  

5.2.1 Hvað með endurheimt? 

Hugmyndir um endurheimt Vatnshamravatns hafa verið í deiglunni í dágóðan tíma en 

landeigendur svæðisins hafa ekki verið settir inn í málin (Ragnhildur H. Jónsdóttir, munnleg 

heimild). Í Ramsarumsókn friðlandsins í Andakíl stendur: ,,The lake Vatnshamravatn, a 40 ha 

lake within the reserve needs hydrological restoration“ (Sigurður Þráinsson, Björn 

Þorsteinsson, Hlynur Óskarsson & Ragnhildur H. Sigurðardóttir, óbirt gögn, 2013). 

Samkvæmt Hlyni Óskarssyni myndi endurheimt geta spornað við aðstæðum sem að eru lífríki 

vatnisins erfiðar og sumum tegundum lífshættulegar. Helst myndu þessar aðstæður skapast ef 

vatnið botnfrysi eða þornaði alveg upp, eins og gerst hefur tvisvar á síðustu tíu árum 

(tölvupóstur, mars 2013).   

 Endurheimt votlendis er flókið ferli sem þarfnast mikils og góðs skipulags. Í tilfelli 

Vatnshamravatns hefur hugmyndin verið sú að hækka vatnið aftur í sitt náttúrulega horf fyrir 

framræslu. Ekki er vitað til þess að svona stórt vatn á Íslandi hafi farið í gegnum slíkar 

framkvæmdir áður en stærsta vatn sem hefur verið endurheimt hér á landi er Kolviðarnesvatn 

syðra í Eyjahreppi á Snæfellsnesi. Áður var vatnið nánast algjörlega horfið en nú er það um 

49 ha eftir endurheimt sem fór fram af hálfu Vegagerðar ríkisins árið 2001. Í talningum sem 

þar fóru fram á árunum 2009 – 2011 sáust samtals 19 tegundir vatnafugla á vatninu. Talið var 

fimm sinnum yfir sumarið árið 2009 en sex sinnum árin 2010 og 2011 (Svenja N.V. Auhage, 

Guðmundur A. Guðmundsson & Kristinn Haukur Skarphéðinsson, 2012). Allar tegundirnar 

sem sáust á Kolviðarnesvatni, nema duggönd (Aythya marila) og gulönd (Mergus merganser), 

voru að finna á Vatnshamravatni a.m.k. í eitt talningarskipti af níu sumarið 2011 en alls sáust 

þar 28 tegundir af vatna- og vaðfuglategundum. Þetta er enn önnur staðfesting á því að 

fuglalíf Vatnshamravatns er ríkulegt. 

Endurheimt á Íslandi hefur haft jákvæð áhrif á fuglalíf votlendissvæða miðað við þau 

gögn sem við höfum í dag. Þó er ekki hægt að spá fyrir um hvað myndi gerast við endurheimt 

Vatnshamravatns þar sem að skortur er á gögnum um endurheimt á vötnum sem eru svona 

stór. Á nokkrum stöðum í kringum vatnið má sjá leifar af gamla vatnsbakkanum og liggur 

hann að meðaltali um það bil einum til tveimur metrum utar en núverandi vatnsbakki. Auk 

þess er lítill halli á svæðinu og því er ljóst að nauðsynlegt væri að fara í talsverðar breytingar 

á svæðinu og eiga landeigendur svæðisins því mikið undir. Við endurheimt gæti 

fuglategundum vissulega fjölgað en hækkun vatnsyfirborðsins, og þar með dýpkun vatnsins, 

gæti haft áhrif á frjósemi þess. Einnig gæti hækkun vatnsyfirborðsins sökkt einhverjum af 

þeim hólmum sem eru í vatninu, eða að minnsta kosti minnkað yfirborðsflatarmál þeirra, en 

þeir voru mikið nýttir af fuglum svæðisins á talningartímabilinu. Framkvæmdin gæti því 

Mynd 19 – Kolviðarnesvatn Syðra fyrir (t.v.) og eftir endurheimt (t.h.) (Mynd: HÓ) 

einnig rýrt kosti vatnsins fyrir fuglalíf nema ef manngerðir hólmar kæmu til eða ef nýju 

vatnsbakkarnir bættu hvarf þeirra gömlu upp. Mögulega væri hægt að fara út í nokkurs konar 

hálfa endurheimt þar sem að vatnshæðin færi ekki alveg í sitt gamla horf heldur einungis 

áleiðis. Þannig væri hægt að halda í flatarmál hólmanna á vatninu að einhverju leiti og einnig 

í eitthvað af sef- og starabökkunum við vatnið en þeir eru mögulega mikilvæg varpsvæði. 

Slíkur millivegur gæti komið í veg fyrir vandamál vatnsins sem nú eru til staðar en jafnframt 

haldið mikilvægum þáttum vatnsins fyrir fuglalíf. Slíka endurheimt þyrfti að útfæra vandlega.  

Í þessu tilfelli, sem og öllum öðrum svo sem, er því nauðsynlegt að safna frekari 

grunnupplýsingum um svæðið áður en út í framkvæmdir er farið, vega og meta kosti og galla 

endurheimtarinnar og framkvæma einungis í sátt við landeigendur. Haustið 2012 fór 

Votlendissetrið í gang með að setja saman verndaráætlun fyrir fuglafriðlandið (Sigurður 

Þráinsson, Björn Þorsteinsson, Hlynur Óskarsson & Ragnhildur H. Sigurðardóttir, óbirt gögn, 

2013) og athyglisvert verður að sjá hugmyndir  þeirra um endurheimt svæðisins í nánustu 

framtíð. 

5.2.2 Fuglaferðaþjónusta 

Ísland ber afar merkilega fuglafánu og þar er marga merkilega fuglaskoðunarstaðir að finna en 

samt hefur fuglaferðaþjónustu verið vannýttur iðnaður hér á landi hingað til. Þó má nefna það 

að þessi geiri ferðaþjónustunnar er í vexti hér á landi. Árið 1998 skoðuðu 48000 erlendir 

ferðamenn íslenska fugla en þessi tala var komin upp í 105000 árið 2008. Íslendingar eru ekki 

alveg jafn duglegir við að skoða fugla en samkvæmt könnun sem gerð var árið 2005 má 

reikna með að um 40000 til 45000 íslenskra ferðamanna hafi skoðað fugla á ferðum sínum 

um landið það ár (Rögnvaldur Guðmundsson, 2009).  

Náttúran er sá þáttur sem laðar erlenda ferðamenn hvað mest til Ísland og íslenskt 

fuglalíf er stór partur af íslensku náttúrunni. Því eru tækifærin í þessum geira gríðarleg. 

Nauðsynlegt væri þó að bæta vöktun á þeim svæðum sem að fuglaskoðun er hve 

áhugaverðust. Þannig er hægt að skila áreiðanlegum upplýsingum áfram til ferðamanna. 

Hugmyndir Votlendissetursins um að setja upp fuglaskoðunaraðstöðu í gömlu nautastöðinni 

Mynd 20 - Gamla nautastöð Búnaðarfélags Íslands, heyrir nú undir Votlendissetur LbhÍ (Mynd: ÁS) 

gæti haft afar jákvæð áhrif á fuglaskoðun við Vatnshamravatn. Það, ásamt áreiðanlegum 

upplýsingum um fuglalífið, myndi auka gæði svæðisins með tilliti til fuglaskoðunar til muna. 

5.2.3 Samstarf við skólastig svæðisins 

Á Hvanneyri eru þrír skólar; grunnskólinn Andakílsskóli, leikskólinn Andabær og 

Landbúnaðarháskóli Íslands og allir tengjast þeir náttúru- og umhverfismennt á einn eða 

annan hátt. Andabær og Andakílsskóli eru báðir handhafar Grænfánans en Grænfáninn 

alþjóðlegt verkefni á vegum Landverndar sem sett var á fót til þess að styrkja umhverfisstefnu 

skóla og auka umhverfismennt. Til þess að öðlast viðurkenninguna þurfa skólar að uppfylla 

hin ýmsu skilyrði í tengslum við umhverfisstjórnun og halda þeim við. Landbúnaðarháskóli 

Íslands tengist svo náttúru- og umhverfismennt á augljósan hátt þar sem öll kennsla hans 

tengist náttúrunni og afurðum hennar beint. Þessir skólar hafa nú þegar gert samninga um 

aukið samstarf sín á milli (Helga Kristín Hermannsdóttir, 2011). Eitt af markmiðum 

Votlendissetursins er að koma upp aðstöðu til þess að taka á móti gestum og efla menntun á 

sviði votlendisfræða (Hlynur Óskarsson, 2009). Þess má einnig geta að samkvæmt forseta 

sveitastjórnar Borgarbyggðar er mikill áhugi á að auka samstarf skólastiga og verndarsvæða í 

þeirra röðum (Ragnar Frank Kristjánsson, fyrirlestur 17. apríl 2013). Því væri eðlilegt skref, 

að mati höfundar, fyrir skólastigin og Votlendissetrið að koma á fót markvissri samvinnu í 

nánustu framtíð. Að auki má finna fleiri skóla í Borgarbyggð sem munu án efa njóta góðs af 

Votlendissetrinu og starfi þess. Áhugasömum um dæmi um votlendisfræðslu fyrir skóla er 

bent á BS verkefni Elísu Hörpu Grytvik (2010). 

5.3. Frekari rannsóknir 

Eftir að hafa unnið þetta verkefni er ljóst að skortur er á grunnupplýsingum um lífríki 

Vatnshamravatns og nauðsynlegt er að bæta úr því ef ráðast á í endurheimt vatnsins. Sveiflur í 

vatnsstöðu þyrfti að kanna sem með þar til gerðum mælitækjum en miklar sveiflur í 

vatnsstöðu leiða til óreglulegra lífsskilyrða. Auk þess þyrfti að leggja mat á fæðuframboð 

svæðisins fyrir fugla, bæði í vatni og við vatnsbakkana. Til þess að gera það þyrfti að fara í 

gróðurgreiningar á vatnsbökkunum, taka botnsýni úr vatninu, kanna smádýrafánu þess sem og 

fiskalíf. Hreiðurtalning þyrfti að fara fram og sérstaklega þyrfti að leggja mat á varp í hólmum 

vatnsins. Auk þess væri áhugavert að framkvæma rannsóknina sem hefur verið til umfjöllunar 

í þessu verkefni aftur til þess að fá heildstæðari og stöðugri mynd af fuglalífi vatnsins. 

6. Ályktanir og lokaorð  

Í bók sinni ,,Vinafundir“ (1953) segir Björn J. Blöndal lystilega frá fuglalífi Borgarfjarðar á 

árum áður. Samkvæmt Birni hafa margar tegundir átt á brattann að sækja eftir tilkomu 

minksins og aukningu í framræslu votlendis. Sem dæmi nefnir hann flórgoðann og 

keldusvínið en þessir fuglar voru allalgengir í Borgarfirðinum fyrir þessar breytingar en sáust 

varla árið 1953 (Björn J. Blöndal, 1953). Flórgoði virðist nú vera í sókn á ný en allmörg pör 

urpu á Blundsvatni í landi Fossatúns í Andakíl þegar höfundur þessa verkefnis kíkti þangað 

sumarið 2011 (Álfheiður Sverrisdóttir, óbirt gögn). Ef að af endurheimt Vatnshamravatns 

verður er mikilvægt að reyna að halda þeirri fuglafánu sem er nú til staðar á vatninu og 

mögulega koma flórgoðanum inn. Það væri góður árangur og vísbending um vel heppnaða 

endurheimt. Því er áframhaldandi vöktun, bæði fyrir, samhliða og eftir endurheimt, 

samhangandi þáttur við endurheimtina sjálfa sem nauðsynlegt er að framkvæma.  

Fuglafriðlandið í Andakíl býr yfir ríkulegri fuglafánu ásamt frábærum 

fuglaskoðunarstöðum og þar er Vatnshamravatn fremst á meðal jafningja. Tækifærin fyrir 

svæðið eru óteljandi og er það undir starfsfólki Votlendissetursins og starfsfólki 

Landbúnaðarháskóla Íslands komið að nýta þau á sem skynsamlegasta vegu í samvinnu við 

landeigendur og staðarbúa á Hvanneyri. Það er einlæg ósk mín sem uppöldum Hvanneyringi 

og nemanda í Landbúnaðarháskóla Íslands að þetta samstarf gangi vel svo að náttúran sem 

svæðið býr yfir nái að blómstra sem aldrei fyrr í nánustu framtíð.  

2013. 

Ragnhildur H. Sigurðardóttir, forstöðumaður Votlendisseturs Landbúnaðarháskóla Íslands. 

Fyrirlestur á ráðstefnu á Hvanneyri þann 17. apríl 2013 í tilefni skráningu friðlandsins í 

Andakíl sem Ramsarsvæði. 

Sigurður Þráinsson, Björn Þorsteinsson, Hlynur Óskarsson & Ragnhildur Sigurðardóttir 

(2013). Umsókn friðlandsins í Andakíl um aðgöngu á votlendislista Ramsar. Óbirt gögn 

fengin frá Ragnhildi H. Sigurðardóttur, forstöðumanni Votlendisseturs 

Landbúnaðarháskóla Íslands í mars 2013. 

9. Mynda- og töfluskrá 

Mynd á titilsíðu – Gæsir á Vatnshamravatni haustið 2010. Mynd: Sigurjón Einarsson. 

Mynd 1 – Brandönd (Tadorna tadorna) á sundi. Mynd: Sigurjón Einarsson. 

Mynd 2 – Hvanneyrarengjar. Mynd: Sigurjón Einarsson. 

Mynd 3 – Flórgoðapar að vori. Mynd: Sigurjón Einarsson. 

Mynd 4 – Hvanneyrarstaður, Vatnshamra vatn nær, Bergljótarvatn fjær til vinstri. Mynd: 

Mats Wibe Lund. 

Mynd 5 – Skurður grafinn í Vatnshamravatn. Mynd: úr fórum afkomenda Halldórs 

Vilhjálmssonar úr: Bjarni Guðmundsson (1995). Halldór á Hvanneyri. Án útgáfustaðs: 

Bændaskólinn á Hvanneyri. 

Mynd 6 – Fuglafriðlandið og Ramsarsvæðið í Andakíl. Mynd: Votlendissetur LbhÍ. 

Mynd 7 – Staðsetning puntkanna og talningarsvæði þeirra við Vatnshamravatn. Kort: 

Álfheiður Sverrisdóttir. 

Mynd 8 – Útsýnið frá punkti eitt. Mynd: Álfheiður Sverrisdóttir. 

Mynd 9 – Punktur tvö var staðsettur hægra megin við tré. Mynd: Álfheiður Sverrisdóttir. 

Mynd 10 – Útsýnið frá punkti tvö ef talið er beint fram. Mynd: Álfheiður Sverrisdóttir. 

Mynd 11 – Útsýnið frá punkti tvö ef horft er til hægri. Mynd: Álfheiður Sverrisdóttir. 

Mynd 12 – Útsýnið frá punkti þrjú ef horft er beint fram. Mynd: Álfheiður Sverrisdóttir. 

Mynd 13 – Útsýnið frá punkti þrjú ef horft er til hægri. Mynd: Álfheiður Sverrisdóttir. 

Mynd 14 – Votlendissvæðið sem talið var þegar litið var til hægri við punkt þrjú. Mynd: 

Álfheiður Sverrisdóttir. 

Mynd 15 – Sveiflur í fjölda fuglategunda við Vatnshamravatn á talningartímabilinu. Línurit: 

Álfheiður Sverrisdóttir. 

Mynd 16 – Sveiflur í fjölda fugla við Vatnshamravatn á talningartímabilinu. Línurit: 

Álfheiður Sverrisdóttir. 

Mynd 17 – Grænlenskar blesgæsir (Anser albifrons flavirostris). Mynd: Sigurjón Einarsson. 

Mynd 18 – Brandendur (Tadorna tadorna). Mynd: Sigurjón Einarsson. 

Mynd 19 – Kolviðarnesvatn syðra fyrir (t.v.) og eftir endurheimt (t.h.). Mynd: Hlynur 

Óskarsson úr: Arnþór Garðarsson, Borgþór Magnússon, Einar Ó. Þorleifsson, Hlynur 

Óskarsson, Jóhann Óli Hilmarsson, Níels Árni Lund, Sigurður Þráinsson & Trausti 

Baldursson (2006). Endurheimt votlendis 1996-2006. Reykjavík: 

Landbúnaðarráðuneytið. 

Mynd 20 – Gamla nautastöð Búnaðarfélags Íslands, heyrir nú undir Votlendissetur LbhÍ. 

Mynd: Álfheiður Sverrisdóttir. 

 

 

Tafla 1 – Niðurstöður fuglatalningarinnar við Vatnshamravatn sumarið 2011. Tafla: Álfheiður 

Sverrisdóttir.  

10. Viðaukar 
 

Hér fyrir neðan gefur að líta excel töflur með upplýsingum um hvern talningardag fyrir sig.  

 

17.apríl 2011 

 

Vindur: 5 m/sek     Hiti: 2,8 °C   

Ský: 4x/8x     Úrkoma: Engin   
Tegund Einstaklingar/hópar Par Á flugi yfir svæðið Samtals 

Stokkönd 4 (3 steggir, ein kolla) 3 pör   10 

Rauðhöfðaönd 8 (5 steggir, fjórar kollur) 2 pör   12 

Æðarfugl     2 pör   4 

Blesgæs 63 (alltaf í stórum hópum) Ógreinanlegt 13 76 

Blesgæs (seinni) 40 (stórir hópar)   Ógreinanlegt 14 54 

Álft     1 par   2 

Lómur     1 par   2 

Tjaldur     2 pör 4 8 

 

27.apríl 2011 

 

Vindur: 7 m/sek   Hiti: 6,1°C   

Ský: 6x/8x   Úrkoma: Nei   
Tegund Einstaklingar/hópar Par Ungar Á flugi Samtals 

Stokkönd 1 (bliki) 3     7 

Brandönd 
 

2     4 

Rauðhöfðaönd 18 1     20 

Blesgæs 20       20 

Blesgæs (seinni 
talning) 

 
    21 21 

Álft 1       1 

Svartbakur 6 (hópur)       6 

Hettumáfur 
 

    1 1 

Spói 
 

    3 3 

Hrossagaukur 
 

    4 4 

Stelkur 4     4 8 

Tjaldur 
 

1   1 3 

14.maí 2011 

 

Vindur: 1 m/sek     Hiti: 6,1°C   

Ský: 3x/8x     Úrkoma: Engin   
Tegund Einstaklingar/hópar Par Ungar Á flugi Samtals 

Stokkönd 4 (allt blikar)         4 

Brandönd         2 2 

Skúfönd     1     2 

Grágæs 1   8     17 

Álft 3         3 

Svartbakur 6         6 

Hettumáfur 16         16 

Kría         1 1 

Kjói         1 1 

Jaðrakan 1         1 

Stelkur 3       1 4 

Heiðlóa 2         2 

Hrafn         1 1 

 

 

25.maí 2011 

 

Vindur: 3 m/sek     Hiti: 5,4°C   

Ský: Heiðskýrt 0x/8x     Úrkoma: Engin   
Tegund Einstaklingar/hópar Par Ungar Á flugi Samtals 

Stokkönd  2 (blikar) 
 

2     6 

Brandönd  1 
 

2     5 

Æðarfugl  3 (allt blikar) 
 

2     7 

Rauðhöfðaönd  1 
 

      1 

Skúfönd  1 
 

3     7 

Flórgoði     1     2 

Grágæs  24 
 

8     40 

Álft  3 
 

      3 

Lómur  2 
 

      2 

Hettumáfur  3 
 

    1 4 

Kría     1     2 

Hrossagaukur         1 1 

Jaðrakan         1 1 

Stelkur  3 
 

    2 5 

Tjaldur  1 
 

      1 

Þúfutittlingur         2 2 

19.júní 2011 

 

Vindur: 3,5m/sek     Hiti: 10,7°C   

Ský: 4x/8x     Úrkoma: Engin   
Tegund Einstaklingar/hópar Par Ungar Á flugi Samtals 

Stokkönd  1 (kk) 
 

      1 

Brandönd  13 
 

1   9 24 

Rauðhöfðaönd 4 
 

      4 

Skúfönd  1 (kk) 
 

      1 

Grágæs  32 
 

6 9 2 55 

Álft     2     4 

Svartbakur  5 
 

    3 8 

Hettumáfur  2 
 

    1 3 

Kría  1 
 

    3 4 

Spói  1 
 

      1 

Stelkur  1 
 

    3 4 

Skógarþröstur  1 
 

      1 

Stari         2 2 

 

29.júní 2011 

 

Vindur: 3,1 m/sek     Hiti: 7,9°C   

Ský: 8x/8x     Úrkoma: Engin   
Tegund Einstaklingar/hópar Par Ungar Á flugi Samtals 

Brandönd         4 4 

Rauðhöfðaönd  30 (stór hópur) 
 

      30 

Álft     3   2 8 

Svartbakur  1 
 

      1 

Kría  3 
 

    1 4 

Hrossagaukur         1 1 

Jaðrakan         1 1 

Tjaldur  2 
 

      2 

Þúfutittlingur         1 1 

Sandlóa  1 
 

    1 2 

Hrafn         1 1 

Hávella  1 
 

      1 

19.júlí 2011 

 

Vindur: 1,7 m/sek     Hiti: 10,1°C   

Ský: 6x/8x     Úrkoma: Engin   
Tegund Einstaklingar/hópar Par Ungar Á flugi Samtals 

Stokkönd  1 (kvk) 
 

1     3 

Urtönd  1 (kvk) 
 

  5   6 

Toppönd  1 (kvk) 
 

      1 

Álft     3 (2 u m/1) 2   8 

Sílamáfur  1 
 

      1 

Svartbakur  5 
 

    4 9 

Hettumáfur  4 
 

      4 

Kría 37 (stórir hópar)         37 

Spói  1 
 

      1 

Lóuþræll  1 
 

      1 

Tjaldur         1 1 

Þúfutittlingur  4 
 

      4 

Maríuerla  4 
 

      4 

Sandlóa  2 
 

      2 

 

26.júlí 2011 

 

Vindur: 1,9 m/sek     Hiti: 12,8°C   

Ský: 8x/8x     Úrkoma: Já, smá rigning 
Tegund Einstaklingar/hópar Par Ungar Á flugi Samtals 

Álft  2 
 

2     6 

Sílamáfur  1 
 

      1 

Hettumáfur  3 
 

    1 4 

Kría  2 
 

    12 14 

Þúfutittlingur  3 
 

      3 

 

17.ágúst 2011 

 

Vindur: 3,4 m/sek     Hiti: 7,6°C   

Ský: 8x/8x     Úrkoma: örlítil   
Tegund Einstaklingar/hópar Par Ungar Á flugi Samtals 

Stokkönd  2 (bæði kvk) 
 

      2 

Rauðhöfðaönd 20  
 

  1   21 

Lómur  1 
 

    2 3 

Dílaskarfur  1 
 

      1 

Álft  1 
 

1     3 

Svartbakur  2 
 

    2 4 

Hettumáfur  10 
 

      10 

 


